
Varðar: Frumvarp til laga um breytingu á lögum um aðgerðir gegn peningaþvætti og 
fjármögnun hryðjuverka, nr. 64/2006, með síðari breytingum (áreiðanleikakannanir, undanþága 
frá áreiðanleikakönnun, eftirlit o.fl.), 139. mál. 

1. Almennar athugasemdir
Frumvarpinu er ætlað að koma til móts við athugasemdir frá alþjóðlega framkvæmdahópnum Financial 
Action Task Force (FATF), sem Ísland á aðild að, sem beint var að íslenskum stjórnvöldum um úrbætur 
í kjölfar úttektar árið 2006. SFF leggja áherslu á að brýnt er að frumvarpið verði lögfest til þess að 
tryggja að íslenskt regluverk uppfylli alþjóðlegar kröfur á þessu sviði.

2. Athugasemdir við einstakar greinar
Eins og fram kemur í athugasemdum við frumvarpið var leitað álits SFF við vinnslu þess. Eftir nánari 
skoðun frumvarpsins vilja SFF benda á eftirfarandi atriði:

Millifærsla fjármuna skv. 3. gr.
3. gr. frumvarpsins mælir fyrir um þá breytingu að við 4. gr. laganna bætist nýr stafliður sem mæli fyrir
um að áreiðanleikakönnun skuli fara fram „vegna millifærslnafjármuna  aðfjárhæð 1.000 evrur eða
meira....“. SFF telja að ákvæðið gangi lengra en FATF mælist til og því er nauðsynlegt að endurskoða 
orðalag þess.

Við skoðun á tilmælum FATF (Recommendation 10), þar sem mælt er fyrir um áreiðanleikakönnun 
vegna millifærslna, er nálgunin ólík þeirri sem lagt er upp með í 3. gr. frumvarpsins. 3. gr. má skilja 
svo að hún nái til allra millifærslna að fjárhæð 1000 evrur eða meira en FATF setur millifærslur gengur 
út frá að um sé að ræða millifærslur sem falla undir tilfallandi viðskipti (nefnd „einstök viðskipti“ í 
lögunum, e. occasional transactions). Í tilmælum FATF segir:

„Financial institutions should be required to undertake customer due diligence (CDD) 
measures when:
(i) establishing business relations;
(ii) carrying out occasional transactions: (i) above the applicable designated threshold 
(USD/EUR 15,000); or (ii) that are wire transfers in the circumstances covered by the 
Interpretive Note to Recommendation 16; “

Þarna er áherslumunur milli frumvarpsins og tilmæla FATF sem getur varðað miklu þegar kemur að 
framkvæmd ákvæðisins innan fjármálafyrirtækja þar sem ógerningur er að framkvæma 
áreiðanleikakönnun á hverri millifærslu sem er yfir 1000 evrur. Eins og FATF gerir ráð fyrir er eðililegt 
að því sé sleppt þegar viðskiptavinur er í viðvarandi viðskiptasambandi við fjármálafyrirtæki en þá er 
hefur áreiðanleikakönnun þegar farið fram.

SFF leggja því til að orðalagi a. liðar 3. gr. verði breytt og hann verði svohljóðandi:



a. Við bætist nýr stafliður, svohljóðandi: Vegna millifærslna fjármuna, þegar um einstök viðskipti 
er að ræða, hvort sem um er að ræða færslu fjármuna innan lands eða yfir landamæri, að 
fjárhæð 1.000 evrur eða meira miðað við opinbert viðmiðunargengi eins og það er skráð hverju 
sinni.

Staðfesting upplýsinga um raunverulega eigendur skv. 4. gr.
Í 4. gr. frumvarpsins eru lagðar til breytingar á 2. mgr. 5. gr. laganna í þeim tilgangi að koma til móts 
við athugasemdir frá FATF varðandi könnun á áreiðanleika viðskiptamanna sem snúa að því að það 
vanti í lögin fyrirmæli um að tilkynningarskyldum aðila sé skylt að staðreyna upplýsingar um að 
tilgreindur eigandi sé svo í raun og veru. SFF gera ekki athugasemdir við þetta en vilja þó nota tækifærið 
og benda á að til þess að ákvæðið þjóni tilgangi sínum er mikilvægt að stjórnvöld sjái til þess að 
tilkynningarskyldir aðilar (fjármálafyrirtæki) hafi aðgengi að opinberum upplýsingum um raunverulega 
eigendur fyrirtækja. Sú er ekki raunin eins og nú háttar til. Í fjórðu peningaþvættistilskipun ESB sem 
innleiða þarf hér á landi á næstu misserum er rík áhersla lögð aðildarríkin verði að tryggja að fyrirtæki 
hafi upplýsingar um rauverulega eigendur til reiðu sem eru aðgengilegar bæði fyirr eftirlitsaðila og 
eftirlitsskylda aðila. Þar til íslensk stjórnvöld hafa gripið til nauðsynlegra aðgerða til að tryggja slíkt 
aðgengi að upplýsingum um eignarhald á lögaðilum er tilkynningarskyldum aðilum í reynd ómögulegt 
að staðreyna með óyggjandi hætti eignarhald lögaðila í öllum tilvikum.

Reglugerðarheimild skv. 7. gr. og gildistaka laganna
Jákvætt er að skerpt sé á reglugerðarheimild ráðherra samkvæmt lögunum þannig að ráðherra geti útfært 
nánar einstök ákvæði þeirra. Mikilvægt er að drög að reglugerð liggi fyrir við gildistöku laganna til að 
leitast við að koma í veg fyrir mismunandi túlkun eftirlitsskyldra aðila. Sem dæmi um atriði sem skýra 
þarf í reglugerð má nefna að tiltaka þarf í reglugerð hvaða upplýsingar geti í skilningi 4. gr. frumvarpsins 
talist fullnægjandi og hvaða ráðstafanir geti talist réttmætar til að sannreyna upplýsingar um 
raunverulegan eiganda. Þá er mikilvægt er að útfært verði frekar í reglugerð hverjar skyldur 
fjármálafyrirtækja eru skv. 3. gr. frumvarpsins um áreiðanleikakönnun vegna millifærslu fjármuna. T.d. 
þarf að útfæra frekar hvort og þá hvernig swift greiðslur og Pay Pal greiðslur inn á kreditkort falli undir 
undanþáguheimildina í b. lið 3. gr. frumvarpsins.

A f þessum sökum leggja SFF til að lögin taki gildi 1. maí 2016 til að skapa innanríkisráðuneytinu 
svigrúm til að útfæra reglugerð fyrir gildistöku laganna.

3. Annað
Að lokum vilja SFF nota tækifærið og óska eftir því við löggjafann að gerð verði breyting á 2. mgr. 17. 
gr. laganna. Það er hagsmunamál fyrir peningaþvættisskrifstofu sem fer með rannsókn brota gegn 
lögunum. Ákvæðið hljóðar svo: „Samkvæmt skriflegri beiðni lögreglu, sem rannsakar peningaþvætti 
eða fjármögnun hryðjuverka, skulu tilkynningarskyldir aðilar láta í té allar upplýsingar sem 
nauðsynlegar eru taldar vegna tilkynningarinnar. Ekki er þ ö r f á dómsúrskurði vegna upplýsingagjafar 
samkvæmt ákvæði þessu .“ Að mati SFF má skilja orðalagið svo að ekki megi afhenda gögn nema á 
grundvelli tilkynningar sem viðkomandi fjármálafyrirtæki hefur sent til peningaþvættisskrifstofu. Þar 
sem þetta er undanþága frá meginreglunni um þagnarskyldu fjármálafyrirtækja þá þarf ákvæðið að vera 
skýrara þannig að ekki leiki vafi á að afhenda megi lögreglu gögn þó þau varði ekki mál sem tengist 
tilkynningu frá viðkomandi fjármálafyrirtæki. Orðalagið var mun opnara í eldri lögum. Þegar litið er til 
greinargerðarinnar þá virðist ekki hafa verið ætlunin að þrengja þessa heimild.

